
3 лютага Аляксандар Лукашэнка сустрэўся ў Сочы 
з «будучым прэзыдэнтам Расеі» Дзьмітрыем 
Мядзьведзевым і кіраўніком ураду Віктарам Зубковым. 
У той жа дзень адбылася нефармальная сустрэча 
Лукашэнкі з Пуціным у рэзыдэнцыі расейскага 
прэзыдэнта «Бачараў ручай». 

Сэрыя расейска-беларускіх кантактаў канца 2007 – 
пачатку 2008 гг. некаторымі палітолягамі 
інтэрпрэтуецца як лёсавызначальная. Зьвяртае на сябе 
ўвагу тое, што вызначэньне кошту газу для Беларусі 
толькі на першы квартал і, што асабліва важна, без 
падпісаньня гадавога кантракту, на грунце выкананьня 
дамоўленасьцяў у газавай галіне, заключаных у 
апошнія хвіліны 2006 г., сьведчыць пра страту 
Беларусьсю асноўнага рычага для гандлю з Расеяй па 
ўмовах супрацоўніцтва. Вызначэньне кошту без 
замацаваньня яго адпаведнымі пісьмовымі 
пагадненьнямі азначае, што Расея фактычна здольная 
цяпер – на аснове кантракту на 2007–2010 гг. – 
усталёўваць кошт адвольна. 

Пачынаючы са студзеня 2008 г. беларускі ўрад 
пытаецца навязаць Расеі перамовы па вызначэньні 
цаны на газ на пазасталыя тры кварталы 2008 г. і нават 
на пэрспэктыву 2009–2010 гг. З пачатку 2008 г. урад 
выправіў у Маскву для перамоваў на гэтую тэму па 
меншай меры 12 чалавек з розных ведамстваў. Мяркуючы па паведамленьнях прэс-службы 
«Газпраму», расейскі газавы манапаліст пакуль ня схільны абмяркоўваць цану для Беларусі.

Беларускі бок выказаў таксама жаданьне атрымаць другі расейскі крэдыт – на гэты раз 
у памеры 2 млрд. даляраў. На гэтую ініцыятыву пакуль таксама няма адказу.

Кіраўніцтва Беларусі бачыць, што напярэдадні сваіх прэзыдэнцкіх выбараў 2 сакавіка Расея 
зацікаўленая ў захаваньні спакою на беларускім кірунку. Акрамя таго, Расея мае даволі 
вострую патрэбу ў ляяльнасьці Беларусі ў міжнародных арганізацыях – перш за ўсё ў АБСЭ 
і Мытным саюзе, які яна стварае (Расея, Казахстан, Беларусь), а таксама ў пытаньнях па 
амэрыканскай супрацьракетнай абароне. Гэтыя кірункі бачацца расейскаму кіраўніцтву 
важнымі элемэнтамі стратэгіі па лёгкай перадачы ўлады падчас прэзыдэнцкіх выбараў.

Мяркуючы па першых выніках, анансаваных у прэсе, Лукашэнка ня здолеў дабіцца ў Сочы 
вялікіх посьпехаў. Ён прапанаваў уключыць беларускія тавары ў нацыянальныя праграмы 
РФ, што гарантавала б збыт беларускай агратэхнікі, але дакладнага адказу на гэтую просьбу 
не атрымаў. Невядома, ці здолеў Лукашэнка атрымаць гарантыі адносна зьмяненьня цаны 

на газ. Але цалкам магчыма, што, хаця Мядзьведзеў і Зубкоў не пажадалі даць такіх 
гарантыяў, цана на газ для Беларусі ў 2008 г. застанецца невысокай, перш за ўсё з-за 
праблемаў з украінскім кірункам. Як лічаць беларускія ды іншыя экспэрты, апошнія 
ініцыятывы ўкраінскага прэм’ера Юліі Цімашэнкі ставяць пад удар выкананьне кантрактаў 
«Газпраму» з краінамі ЭЗ у 2008 г.

На мінулым тыдні выявіліся яшчэ некалькі элемэнтаў беларуска-расейскіх адносінаў. Гэта, 
з аднаго боку, заява кіраўніка касьмічных войскаў Расеі пра тое, што Расея будзе 
пазбаўляцца ад вайсковых аб’ектаў за межамі тэрыторыі Расеі, у тым ліку і ад беларускіх. Зь 
іншага боку – заява кіраўніка Мытнага камітэту Расеі пра тое, што Расея разглядае 
прапанову беларускага боку пра перанос заходніх мытных межаў Саюзнай дзяржавы на 
мяжу Беларусі і ЭЗ і скасаваньне мытнай мяжы паміж Беларусьсю і Расеяй. 

Важнай дэтальлю, якая робіць відавочнымі мэты сустрэчаў Аляксандра Лукашэнкі ў Сочы, 
зьяўляецца і тое, што напярэдадні іх Віктар Зубкоў зьмяніў Дзьмітрыя Мядзьведзева на 
пасадзе старшыні праўленьня «Газпраму».

Акрамя таго, Расея вельмі зацікаўленая ва ўдзеле ў будаўніцтве беларускай АЭС. Менавіта 
таму «палітычнае рашэньне» і ўказ прэзыдэнта пра пачатак будаўніцтва зьявіліся ў студзені 
2007 г. – як дадатковы аргумэнт у гандлі з Расеяй па ўмовах супрацоўніцтва ў газавай 
і гандлёвых галінах. 

31 студзеня Аляксандар Лукашэнка падпісаў пастанову Савету Бясьпекі РБ №1 (гэта новы 
від прававых актаў) «Аб разьвіцьці атамнай энэргетыкі ў Рэспубліцы Беларусь». У пастанове 
гаворыцца, што першы энэргаблёк беларускай АЭС будзе пабудаваны ў 2016 годзе, а другі – 
у 2018 годзе. Сумарная магутнасьць АЭС складзе дзьве тысячы мэгаватаў.

Пастанова прадпісвае ўраду сумесна з Нацыянальным банкам да 1 студзеня 2009 году 
выпрацаваць схемы і крыніцы фінансаваньня праекту будаўніцтва АЭС. Рашэньне пра 
пабудову беларускай атамнай электрастанцыі будзе прадстаўлена МАГАТЭ.

Функцыі кантролю над хадой падрыхтоўкі будаўніцтва АЭС ускладзеныя на Камітэт 
дзяржкантролю.

Старшыня прэзыдыюму Нацыянальнай акадэміі навук (НАН) Беларусі Міхаіл Мясьніковіч 
паведаміў, што для навуковага суправаджэньня АЭС у Беларусі створаць новыя лябараторыі 
НАН. Паводле ягоных словаў, некалькі новых лябараторыяў, якія створаць на базе 
Аб’яднанага інстытуту энэргетычных і ядзерных дасьледаваньняў «Сосны» НАН, будуць 
працаваць у розных кірунках. 

Экс-кандыдат у прэзыдэнты Аляксандар Казулін, які зараз сядзіць у турме, заявіў, што 
рашэньне пабудаваць у Беларусі АЭС – гэта «амаральнае палітычнае рашэньне для краіны, 
што перажыла Чарнобыль, на тэрыторыі якой дыхае радыяцыйнай гарачынёй саркафаг». 
У сваёй заяве экс-кандыдат у прэзыдэнты нагадаў, што прапаноўваў кіраўніцтву Беларусі 
далучыцца да Летувы, Латвіі і Польшчы, якія намераныя сумесна пабудаваць новую АЭС. 

Аляксандар Казулін лічыць, што гэты праект для Беларусі магчымы толькі пры сур’ёзных 
дэмакратычных пераменах як у сацыяльна-эканамічнай, так і палітычнай галінах, 
пачынаючы з вызваленьня палітзьняволеных і сканчаючы выкананьнем усіх 12 пунктаў 
умоваў ЭЗ. Гэтага кіроўная група катэгарычна не прымае. Адсюль і палітычнае рашэньне: 
пабудаваць сваю АЭС што б там ні было, любым коштам, атрымаўшы ў свае рукі магутны 
палітычны інструмэнт узьдзеяньня на сытуацыю ў сьвеце.

Важнай падзеяй ва ўнутрыпалітычным жыцьці Беларусі стала зьяўленьне праваабарончага 
руху «Наша Беларусь!». Гэты рух зьяўляецца адным з кірункаў дзейнасьці 
Каардынацыйнага савету індывідуальных прадпрымальнікаў Беларусі для абароны сваіх 
правоў ва ўмовах дыктату ўладаў у дачыненьні да дробнага і сярэдняга бізнэсу ў краіне.

Сярод індывідуальных прадпрымальнікаў (ІП) назіраецца рост разуменьня таго, што 
беларускія ўлады ў прынцыпе не задавальняе сытуацыя, калі вялікая колькасьць 
грамадзянаў валодае маёмасьцю і аказваецца эканамічна адносна незалежнымі. Калі заўтра 
месца ІП у эканоміцы зоймуць іншыя віды бізнэсу, то пасьлязаўтра для ўладаў яны 
ператворацца ў палітычных праціўнікаў і паводле адпрацаванай ужо сыстэмы будуць 
абвешчаныя нецывілізаванай формай вядзеньня бізнэсу, якая падлягае зьнішчэньню.

Такая палітыка ўладаў ужо прывяла да таго, што, напрыклад, сусьветны лідэр па 
вытворчасьці і продажы мэблі «ІКЕА» вырашыў прыпыніць сваю актыўнасьць на 
беларускім рынку. Усе пляны канцэрну ў Беларусі замарожаныя да 2014 году. 

У кіраўніцтве швэдзкага канцэрну былі занепакоеныя рэзкім пагаршэньнем 
прадпрымальніцкага клімату ў Беларусі за апошнія месяцы. Рашэньне швэдзкага канцэрну, 
безумоўна, адаб’ецца і на плянах іншых сусьветных гігантаў, якія зьбіраліся ці не выключалі 
магчымасьцяў інвэставаць у Беларусь.

АФIЦЫЙНА

Лукашэнка хоча збудаваць у 
Сочы спартовы аб’ект 

“Мы хочам сваімі сіламі стварыць 
у Сочы свой куток Беларусі”, – заявіў 
падчас размовы з Уладзімерам 
Пуціным Аляксандар Лукашэнка.

3 лютага кіраўнікі краінаў абмеркавалі 
магчымасьць удзелу Беларусі 
ў фэдэральных праграмах Расеі. 
У прыватнасьці, гаворка вялася пра 
магчымасьць пастаўкі сельскагаспадарчай 
тэхнікі й прадуктаў у Расейскую 
Фэдэрацыю. 

Аляксандар Лукашэнка прапанаваў 
кіраўніцтву Расеі пабудаваць у Сочы адзін 
зь сямідзесяці заплянаваных спартовых 
аб’ектаў. Гэтай тэме, між іншым, была 
прысьвечаная размова Лукашэнкі з 
кіраўніком Алімпійскага камітэту Расеі 
Леанідам Цягачовым. Беларускі бок хоча, 
каб падчас будаўніцтва аднаго з аб’ектаў 
былі выкарыстаныя беларускія 
будматэрыялы й працоўная сіла. 

Акрамя сустрэчы з Уладзімерам Пуціным, 
прэзыдэнт Беларусі сустрэўся з прэм’ер-

міністрам Расеі Віктарам Зубковым і віцэ-
прэм’ерам Дзьмітрыем Мядзьведзевым.

ПАЛIТЫКА

Гомельскія судзьдзі 
карыстаюцца паслугамі 
правакатараў 

Пра гэта інфармуе Праваабарончы 
альянс. У рукі карэспандэнта 
БелаПАН трапіў дакумэнт, у якім 
фігуруе прозьвішча аднаго са 
«штатных» сьведкаў – 
электрамантэра ГЭС Арцёма 
Сьмірнова.

Дваццацігадовы юнак 28 студзеня 
сьведчыў супраць мясцовага лідэра 
прадпрымальнікаў Анатоля Рубчэні.

Варта нагадаць, што затрыманы 
супрацоўнікамі міліцыі 18 студзеня 
Анатоль Рубчэня прасядзеў трое сутак 
у ІЧС за брыдкаслоўе. 28 студзеня суд 
выслухаў паказаньні гамельчука Арцёма 
Сьмірнова, які засьведчыў, што 18 студзеня 
ён падышоў да А. Рубчэні й папрасіў 
запаліць цыгарэту. Апошні груба адмовіў 
яму й нецэнзурна вылаяўся. Тады 
«законапаслухмяны» грамадзянін Арцём 

Сьмірноў выклікаў супрацоўнікаў міліцыі. 
Затрыманы прадпрымальнік паведаміў, 
што насамрэч да яго на вуліцы прычапіўся 
невядомы, які спачатку папрасіў цыгарэту, 
а пасьля ўдарыў яго па твары. 

Дзіўным было таксама тое, што судзьдзя 
не назваў хатняга адрасу сьведкі 
Сьмірнова, хаця звычайна такія дадзеныя 
паведамляюцца прысутным на судзе.

Арцём Сьмірноў ужо даваў аналягічныя 
паказаньні пра брыдкаслоўе. Напярэдадні 
Дня Волі ў 2007 годзе ягоныя сьведчаньні 
былі скіраваныя супраць мясцовага лідэра 
Руху «За Свабоду» Ўладзімера Кацоры.

ЭКАНОМIКА

Рэзыдэнтам СЭЗ гарантаваны 
адмысловы прававы рэжым 

Для рэзыдэнтаў беларускіх 
спэцыяльных эканамічных зонаў 
ствараюцца дадатковыя льготы пры 
рэалізацыі інвэстыцыйных 
праектаў.

Прэзыдэнт краіны Аляксандар Лукашэнка 
падпісаў указ, які ўносіць дапаўненьні 
й зьмены ў некаторыя ўказы па пытаньнях 
дзейнасьці СЭЗ. Пра гэта паведамляе 
БелТА са спасылкай на прэс-службу 
кіраўніка дзяржавы. 

У прыватнасьці, рэзыдэнтам зоны 
гарантаваны цягам 7 гадоў адмысловы 
рэжым падаткаабкладаньня, а таксама 
прадастаўленыя льготныя ўмовы арэнднай 
платы за зямельныя ўчасткі пад 
рэалізацыю інвэстыцыйных праектаў. 
Дадаткова рэзыдэнты СЭЗ вызваляюцца 
ад уплаты падатку на нерухомасьць 
і падатку на набыцьцё аўтамабільных 
транспартных сродкаў. Акрамя гэтага, 
дзяржава будзе садзейнічаць 
у фінансаваньні будаўніцтва й разьвіцьця 
аб'ектаў інфраструктуры. 

Указ набудзе моц 1 красавіка 2008 году.

АПАЗЫЦЫЯ 

Кампартыю зачыняць? 

Вярхоўны суд Беларусі разглядае 
зыск Міністэрства юстыцыі аб 
ліквідацыі Партыі камуністаў 
Беларускай. ПКБ інкрымінуецца 
невыкананьне патрабаваньняў 
заканадаўства.

Старшыня партыі Сяргей Калякін лічыць, 
што, калі судовы разгляд справы будзе 
праходзіць згодна з заканадаўствам, 
закрыцьцё не пагражае ПКБ. У выпадку 
калі партыя будзе зачынена, гэта будзе 
азначаць, што рашэньне зьўляецца 
палітычным і груба парушае Канстытуцыю 
й законы Беларусі, лічыць Калякін. 

У жніўні мінулага году дзейнасьць ПКБ 
была прыпынена. Паводле меркаваньня 
Мінюсту, камуністы праігнаравалі гэтае 
рашэньне й надалей займаліся палітычнай 
дзейнасьцю. 

ГРАМАДЗТВА

“Свабоду Андрэю Кіму! Свабоду 
прадпрымальніцтву!” 

Створаны аргкамітэт грамадзкай 
камісіі „Свабоду Андрэю Кіму! 
Свабоду прадпрымальніцтву!”. 
У камітэт увайшлі прадпрымальнікі, 
палітыкі й сябры Андрэя Кіма.

4 лютага Кіму было аб’яўлена афіцыйнае 
абвінавачаньне – нанясеньне цялесных 
пашкоджаньняў супрацоўніку міліцыі пры 
выкананьні службовых абавязкаў. За гэта 
пагражае да 6 гадоў пазбаўленьня волі. 
Андрэя Кіма затрымалі падчас акцыі-
пратэсту прадпрымальнікаў 21 студзеня. 
Яго пасадзілі на 10 сутак, а цяпер вынесьлі 
афіцыйнае абвінавачаньне.

КУЛЬТУРА

Польшча дапаможа адбудаваць 
фальварак Напалеона Орды 

Польскі бок надасьць навуковую 
падтрымку пры аднаўленьні былога 
радавога фальварку Напалеона 
Орды ў Іванаўскім раёне 
Берасьцейскай вобласьці.

Гэтае пытаньне было абмеркаванае падчас 
сустрэчы пасла Беларусі Паўла Латушкі 
й віцэ-міністра культуры й нацыянальнай 
спадчыны Польшчы Томаша Мэрта. 

Таксама абмяркоўвалася праца беларуска-
польскай кансультацыйнай групы па 
гісторыка-культурніцкай спадчыне. Бакі 

зьвярнулі асаблівую ўвагу на 
супрацоўніцтва пры выкананьні 
рэстаўрацыйных працаў у Нясьвіскім 
замку Радзівілаў. Таксама дасягнута 
дамоўленасьць аб працягу сумеснай 
дзейнасьці па ўнясеньні Аўгустоўскага 
каналу ў сьпіс аб’ектаў Усясьветнай 
спадчыны ЮНЭСКА.

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

